
Math o gwestiwn: Dewis a chopïo

CYNGOR

• Darllenwch y darn yn ofalus iawn o leiaf dair gwaith.

• Darllenwch yr opsiynau, ac ewch yn ôl at y darn.

• Nid yw’r ateb yn amlwg bob tro, weithiau mae gofyn i chi 
ddehongli (darllen rhwng y llinellau) yr hyn sy’n cael ei awgrymu.

• Os byddwch chi’n gwneud camgymeriad, gwnewch yn siŵr 
eich bod yn dileu’r ateb anghywir a dangos yr ateb cywir yn glir. 
Byddai’n syniad da defnyddio pensil wrth ymarfer.

Ymarfer:

Darllenwch y darn darllen canlynol.

Dewiswch a chopïwch ymadrodd o’r darn 
sydd yn dweud wrthom bod Aelwyd Caerdydd 
wedi ennill nifer o weithiau.

Aelwyd Cwm Cerdin
Yn 1981 ffurfiwyd Aelwyd Cwm Cerdin gan y Parchedig Elfed Lewys. 
Roedd Eisteddfod Genedlaethol yr Urdd yn Abergele y flwyddyn 
honno a phenderfynodd Elfed gystadlu ar y rhaglen nodwedd. Fel arfer, 
yr aelwydydd mwyaf fyddai’n cystadlu ar y gystadleuaeth yma ac ers 
llawer blwyddyn Aelwyd Caerdydd oedd yn ennill. Nid felly y tro yma 
– Aelwyd Cwm Cerdin a ddaeth yn gyntaf a syfrdanwyd y gynulleidfa.

Y Gambo, Papur Bro De Orllewin Ceredigion

Ateb dros y dudalen

Awgrym: 
Ystyr ymadrodd yw rhan o 
frawddeg, felly rhaid iddo 
fod yn fwy nag un gair.



Dewiswch a chopïwch ymadrodd o’r darn 
sydd yn dweud wrthom bod Aelwyd Caerdydd 
wedi ennill nifer o weithiau.

Awgrym: 
Ystyr ymadrodd yw 
dywediad, felly rhaid iddo 
fod yn fwy nag un gair.

Ateb:

ers llawer blwyddyn



Ymarfer 1 :

Julien Macdonald
Dylunydd ffasiwn o Ferthyr Tydfil yw Julien Macdonald. Dysgodd 
ei fam ef sut i weu a magodd ddiddordeb mewn dylunio yn fuan 
wedyn. Roedd diddordeb ganddo mewn gyrfa fel dawnsiwr, 
ond astudiodd MA tecstiliau yng Ngholeg Brenhinol Arlunio 
Brighton yn lle hynny. Yn fuan ar ôl graddio, cafodd ei recriwtio 
i weithio gyda Karl Lagerfeld ar gyfer Chanel. Cafodd ei ddewis 
i greu gwisg wedi ei gweu ar gyfer Alexander McQueen hefyd.

Yn 2000, apwyntiwyd ef yn 
olynydd i Alexander McQueen 
fel prif ddylunydd Tŷ Haute 
Couture Paris, Givenchy, 
ac yn 2001 enwebwyd ef 
yn Ddylunydd Ffasiwn 
Prydeinig y Flwyddyn. Caiff 
ei greadigaethau eu gwisgo 
gan sêr megis Kylie Minogue, 
Geri Halliwell, Shirley Bassey, 
Carmen Electra a Naomi 
Campbell.

http://cy.wikipedia.org/wiki/Julien_Macdonald

Dewiswch a chopïwch ymadrodd o’r darn sydd yn dweud wrthom 
bod Julian Macdonald wedi dilyn Alexander McQueen fel prif 
ddylunydd Tŷ Haute Couture Paris, Givenchy.

Ymarfer 2 :

Miniwét
Dawns mewn amser 
triphlyg yw miniwét. Daw 
yn wreiddiol o ddawns 
wledig Ffrengig a addaswyd 
gan y llys yn yr ail ganrif ar 
bymtheg. Fe’i galwyd felly 
oherwydd y camau bach, 
cynnil (mini = bychan) sy’n 
nodweddiadol ohoni. Fe’i 
mabwysiadwyd yn fuan 
gan gyfansoddwyr cerdd. 
Defnyddiwyd y miniwét 
mewn agorawdau gan Bach 
a Handel. Cyfansoddwr arall 
a wnaeth ddefnydd helaeth 
ohoni oedd Beethoven.

Geiriadur Cerddoriaeth Rhydychen, 
golygydd Michael Kennedy,  

addasiad Delyth Prys, Curiad

Dewiswch a chopïwch un ymadrodd o’r darn sydd yn dweud 
wrthon ni beth yw miniwét.

Dewiswch a chopïwch 3 chyfansoddwr a gyfansoddodd finiwét. 

Ymarfer 3 :

Ble ar wyneb y ddaear roedd ei thad? Gwyddai i sicrwydd na 
fyddai’n cyrraedd adref cyn un ar ddeg, neu hanner awr wedi 
un ar ddeg fel arfer, ar nos Sadwrn, ond eto dywedasai Johnny 
ei fod wedi gadael y Bull cyn naw ‘yn ôl ei arfer’. Hanner awr 
dda y dylsai ei gymryd i gerdded - efallai dri chwarter awr; ble 
ar wyneb y ddaear yr âi am ddwyawr?

I Dir Neb, Eirug Wyn, Lolfa

Dewiswch a chopïwch y geiriau o’r darn sydd yn dangos bod y tad 
yn mynd i’r Bull yn rheolaidd.

